
	Нанзадын Надмид

	 

	Зохиолч Н. Надмид Дорноговь аймгийн Дэлгэрэх сумын нутагт 1925 онд төржээ. Н. Надмид 1948 оноос утга зохиол сонирхон оролдож тэр үеэс хүүхдэд зориулж «Залуу жуулчид» (1952) тууж, «Агуй дахь зул» (1956), «Нэргүй баатрууд» (1962) «Дайсны дунд» (1957) зэрэг өгүүллэг бичсэнээс гадна «Дүү нартаа» (1957), «Д. Сүхбаатар» (1958), «Дуутын чулуу дуугарсан нь» (1966) зэрэг номуудыг хэвлүүлжээ.

	 

	 


БООХОЙ ЛУВСАН

	Өгүүллэг 

	 

	Манай нутагт чоно төдий л байдаггүй, байсан нэгийг нь тэр энэ гэж нэрлэж хочлон бараг зүсийг нь таних бөгөөд гүйдэг жим хоргодох газрыг нь анддаггүй билээ.

	Гэтэл тээр жил манай нутагт яг ногоо гарах үеэр урьд хожид үзэгдээгүй хоёр чоно гэнэт бий болж, бод бог нийлсэн нэлээд малаар хошуу тосолж амжив. Нутгийнхан хүч бүл хамсарч хоёр ч удаа ав хоморго хийсэн боловч эхний удаа олсонгүй. Хоёр дахь удаад олсон боловч гүйцэлгүй алдчихаж билээ.   

	Манайхны тэрхэн хавьдаа л овоо анч гэдэг Лувсан гэж хүн байсан юм. Тэрбээр хөндийн гөрөөс, хээрийн араатан бүхнийг хан тэнгэр, хатан дэлхийгээс зөвхөн л над заяасан гэх юм шахуу бодож явдаг хүн. Нутгийнхнаас хэн нэг хүн ганц нэг үнэг, хярс, зээр, гөрөөс агнасан байвал «Миний л шархтуулаад орхисон тэр л амьтан байна», «Би үслүүлж, таргалуулж байгаад барих гэж байсан юм» гэж ярих дуртай хүн байсан юм. Тийм ч учраас Лувсан дээрх хоёр удаагийн авлалд оролцоогүй ажээ.

	Харин «Энэ юмнууд юу ч чадахгүй байж, ан үргээчихлээ. Би авлах гэж байсан юм. Би ганцаараа авлаад тэр хоёрын сайран хамрыг та нарт үзүүлье гайгүй» гэж хүнд ярьж явжээ. Сүүлчийн аваас хойш өнөө хоёр чоно ч хэд хоног чимээ анир тасрав. Хонгорын говь гэж эх зах нь үл үзэгдэх их говь байдаг. Тийшээ л хулжаад явчхав уу гэж хүмүүс хэлэлцэж байлаа. Тэр говьд алдуул завхуул мал, зээр гөрөөс элбэг тул тэнд л эзэн суулаа гэж хүмүүсийн сэтгэл ч нэлээн тайтгарав.

	Гэтэл сэм сэм отон гэтэн ирж, хонь хурга, унага тугалаар зөөлөн зоог хийгээд харах бараа, хайх мөргүй алга болдог байжээ. Тэр хоёр чоно найр наадам, бороо шороо зэрэг хүний зав чөлөөгүй юм уу, тэвдүү самгардуу үеийг ер андахгүй тааруулж ирэхийг яана. Хоёр чоно тэр зунжингаа манай нутгийнхныг амар заяа үзүүлсэнгүй. Зарим хүн «Явуулын хэцүү нэрт», «Манаас авлагатай амьтад ирж», «Манай заяа мэдэг» гэж шүтэж бишрэх дөхнө. Нутгийн ардууд намрын сэрүү орж, цагаан хяруу унаж эхэлмэгц Хонгорын говийн хоёр боохойг авлахаар сайн морьдоо барин сойж, хүнс хөсгөө базаан, өдөр судраа товлон, хавь ойрын нутаг усандаа зар тараалаа. Энэ зарыг анчин Лувсан ч хүлээн авав. Гэвч Лувсангийн бодол өөр байжээ. Тэрбээр, нөхдөөсөө урьдах гэж хоногийн өмнө атан тэмээнд жодгор майхан, хүнс хоол, ус ундаа, зэр зэвсгээ ачаад хүнд үзэгдэхгүйн тул үүр шөнө хагаслан гарч өгчээ. Хонгорын говийн тэхий дунд бууж жодгороо шааж, цай чанаж, борцтой хоол хийлээ. Аяны хар цайны амттайг ч хэлэх үү, хатсан борцны үнэртэйг ч хэлэх үү!

	Эрхэс тэнгэрээс энэ говийг эзэгнэнхэн бууж ирсэн идтэн, шидтэн мэт хөл хөдөө тийш, гар гадаа тавьж маадайн сууж хооллон ундлах зуураа «Тэд хэд хоногоос олуулаа сүр бадруулан ирнэ. Тэгэхэд нь би энэ муу хоёр бэлтрэгийг нь богцондоо хийчхээд тэднийг сайхан чулуу хөөлгөнө дөө» гэж ганцаараа мушилзан инээмсэглэж суужээ. Үдэш нь майхныхаа ойр тойрон ан амьтны гүйдэл байж болом газар хэдэн хавхаа булж, тэмээгээ уяж, морио чөдөрлөж тавиад унтав.

	Өглөө нь босвол цагаан хяруу унасан, сэвшээ салхитай сайхан цэлмэг өглөө байлаа. Ёстой л анд явмаар өдөр. Тэнгэр бурхан хүртэл өлзийгөө өгч байна гэж баярлан цай цүй ч уулгүй, цахиур буу, хот цэнэгээ шүүрэн аваад гарлаа. Өчигдөр орой зүүсэн хавхнуудаа дараа дараалан эргэж замдаа үнэг чонын бараа мөр хайсаар явав. Үнэг чоно байтугай туулайн мөр ч олж үзсэнгүй. Наран нэлээн хөөрч эхлэв. Харьж аяга юм хийж уугаад морио барьж унаад дахин явдаг хэрэг гэж бодсоор явж явтал замд нь морины нь сэг дайралдав. Урд шөнө Хонгорын говийн хоёр боохой хайртай морийг нь хүртчихээд хэдийн алга болжээ. Лувсангийн уур хилэн, хэчнээн бадарч унтуу аазгай хэчнээн хөдлөвч олон жил ан авд явж, чоно хөөвөл гүйцдэг, зээр түрвэл дээр нь аваачдаг сурмаг сайн мориндоо хэчнээн харамсавч босож ирэхээсээ нэгэнт өнгөрчээ. Хоёр боохойг хороох гэж ирээд хооллоод буцдаг байжээ. Тэгэх ч үгүй дээ. Та хоёрыг сайран хамраар чинь холбож, ганзагаа мялаахгүй бол хүний хүү гэх үү гэж зүхэн заналаа. Орой нь хэдэн хавхаа цуглуулж мориныхоо сэг дээр булав. Тэмээгээ жодгор майхныхаа амаар бараг толгойг нь оруулж уяад унтав. Өглөө нь хавхаа эргэн очвол нэг чоно орж, хавхыг нь чирээд явчихсан мөр байхыг үзээд за яамай нэгийг нь ч бол барилаа гэж тэсгэлгүй баярлажээ. Мөрий нь хөөн цааш явтал холдсон ч үгүй хоосон хавх нь сэрийн хэвтэж байв. Очиж үзвэл чонын урд хоёр хөл хавхны нь аманд хавчуулаатай байлаа. Айхавтар зоригтой амьтан юм даа. Хоёр хөлөө тас хазаж хаячаад явчихдаг байна шүү.

	Үнэхээр сүрхий боохой юм гэвч хоёр хөлгүй тэр муу хайчхав. Энэхэн хавьд л бий гэж бодсоор мөрий нь мөшгөн хайлаа. Гэсэн ч тодорхой мөр гарсангүй. Нэг удаа хэсэгхэн зураас элсэн дээр зургаан хөлтэй нэг чоно явсан мөр олж үзэв. Нэг нь нөгөөгөө хондлой дээрээ мордуулж аваад явчихсан байх нь ээ. Гэлээ ч гэсэн тэр муусайн хаа холдоо гэж. Тэмээгээ унаад явж эрье гэж шийдэв.

	Майхныхаа гадаа ирвэл тэмээ нь уясан гадасныхаа ёзоороор бурантгаа тас хазчихаад алга болжээ. Газрын мухарт ирээд явгарлаа гэж үү, арай үгүй байгаа, нэг газар идэшлэж явна биз. Уг нь бурантгаа хаздаггүй шүү юмсан. Яаж байгаа муу гувруу вэ? гэж бодсоор ойр хавийн дов сондуул дээр гарч харвал юу ч харагдсангүй.

	Тэрхэн хавьдаа хамгийн ноёлог, түүн дээр гарвал алсын бараа харж болмоор нэг толгой дээр мацан гарлаа. Тээр зүүнтээ нүдний үзүүрт нэгэн бараан юм торолзон харагдлаа. Тэр хар юм заримдаа нэг ч юм шиг заримдаа хоёр ч болох шиг, өндөр нам ч юм шиг харагдаад чухам юу болохыг таньж эс чадав.

	Лувсан, сэрвийх дэрс, харгана, харлах бут бүхнийг ширтэн гөлөрсөөр байтал хоёр нүд нь хөхөрч нулимс гүйлгэнээд юм ч үзэхээ байж. Эцэст нь тэмээ ачаа хөтөлсөн морьтой хүн юм уу даа гэж таамаглаж ядаж байтал нэгэн гүдгэрийн цаад руу далд ороод явчихжээ. За энэ чинь хулгайч аваад явчих нь энэ үү? Эсвэл эрэл сургаар яваа хүн эзэнгүй тэмээ гэж бодоод хөтлөөд явчихна энэ үү? гэж гайхан бодлоо. Өдөржин явган тэнэсэн Лувсан их ч ядарч, их ч өлсөж ундаасжээ.

	Хүн мөлхөж ором жодгортоо ирж, үнсэнд хаягдсан шалз шиг эл хул ээрэм цөлд сүүдрээс өөр ханьгүй гав ганцаар гозон толгойлон сууж байж, аяга хар цай хийж уугаад унтав. Оготнын хамраас цус гаргаж чадахгүй буцах нь ч яая гэх вэ. Очсон хойно улс амьтан юү гэх бол доо.

	Энэ чононууд одоо намайг идэх нь дутуу шив дээ гэж бодмогц үнэхээр майхны үүд, хаяагаар чоно ороод ирэх шиг, майхны нь тойрон шажир шижир явах хөлийн чимээ гарах шиг, майхны нь аман дээр ирээд аахилж зогсоо ч юм шиг, энд тэнд чоно улих ч шиг санагдан айдас нь хүрч нойр нь хулжаад нэг хэсэг унтаж чадсангүй. Маргааш нь хэдэн хавхаа цуглуулж, жодгор майхандаа боож бутан дотор нуугаад эмээлээ үүрэн гэрийн зүг гэлдэрлээ. Лувсан явж явж дээрээ армаг тармаг үхэр хадтай ухаа дээр гарч түр амсхийн тамхи татаж суулаа. Тэртээ зүүн урьд хөндийд цагаан тоос босож байснаа нэгэн морьтой хүн гарч ирэв. Түүнээс хойгуур ч бас нэг морьтой хүн гарч ирж яваа харагдав. Ер нь эргэн тойрон морьтой улс ганц хоёроороо явах нь түүний суугаа толгой дээрээс хэдий алс боловч алган дээр мэт ив илхэн харагдана. Манайхан энэ хөндийг бүслээд самнаж яваа нь энэ байж. Эдний олох, тэгээд цохиж алах ч гонж биз. Би эдэнтэй уулзаж болохгүй. Харин эдний яаж чулуу хөөхийг нь л харж сууя гээд нэг бөөн хадны өвөрт очиж суув. Тэгвэл түрүүн тоос гарч байсан газрын чигээс нэгэн хоолой даган тэмээтэй хүн гүйлгэн явах бөгөөд бас шар нохой хөтөлсөн харагдав. Түүнийг ч Лувсан гайхсангүй, харин чоно нь хаанаас босдог бол, чоно боссон ч эдэнд бүү гүйцэгдээсэй гэж бодож суулаа. Нэг эргэж харахад нь өнөө тэмээтэй хүн түүний суугаа толгойн өврөөр орох чигтэй хар эрчээрээ таваргаж яваа харагдав. Бүр ойртон ирэхийг нь үзвэл тэмээтэй хүн биш, нэг чоно тэмээг нь унаж, нөгөө чоно тэмээг нь хөтлөөд явж байлаа.

	Байж болшгүй, хүн үнэмшимгүй ийм хачин юм үзсэн Лувсан:

	— Ээ бүү үзэгд гэж дуу алдаад өөрийн бүх нэр нүүр, ичгүүр нэрэлхлээ мартаж, тэсэж чадсангүй тэмээтэй чоныг буудсан боловч оносонгүй. Мордоод хойноос нь хөөх унаагүйдээ цухалдан дэмий л дороо дэвхцэн хашхичиж байв. Олон морьтой улс тал бүрээс нь хашин хөөсөөр хөтөлж явсан чоныг салган хөөлөө. Тэмээ нь суларснаа мэдмэгц дороо хэвтээд өгөв. Нөгөө чоно ч төдий л хол зугтааж чадсангүй гүйцэгдэв.     

	Авынхан нөгөө чоныг тэмээтэй нь хөтлөөд Лувсангийн дэргэд ирлээ. Урд хоёр хөлгүй чоно тэмээн дээр хүн шиг мордоод урд бөхнөөс нь шүдээрээ тас зуурчээ. Тэр чонын сэрвээний нь үс босож, хоёр нүд нь аймшигтай гялалзаж сүүлчийнхээ хүчээр дайраад дайралдсан бүхнээ, хүү татах хүсэл байвч ам нь зуурсан тул шүдээ тэмээний бөхнөөс ч салгаж чадахгүй болжээ. Тэмээ нь усан хулгана болтол хөлөрч дөрвөн хөлөө даган хөлс нь чив чив дусалж, хамаг бие нь чичрэн амьсгаадаж байв. Авынхны нэг нь:

	— Лувсан минь чи ч сүрхий шатарч юм аа. Хонгорын говийн хоёр эзэнд мөн сайн мадлуулаа шив. Морио тавьж өгөөд, тэмээгээ олзлуулаад... гэхэд хүмүүс их л хөгжилдөн инээлдэж, түүнээс хойш тэр хүнийг боохой Лувсан гэх болсон юм гэнэ билээ.

	 


АНХНЫ ТАНИЛ

	 

	Цагаан дээлт Дамдиных Наймаа хотоос нүүж Консулын дэнжийн хавьцаа буув. Бяцхан Сүх, наймаа хотын тэнд айл хунир байж, ижил дасал болсон хүүхдүүдээсээ холдоод эхний хэд хоногт эрхэлж наадах нөхөргүй их л уйтгартай байв. Сүх хийх ажлаа олж ядан бор гэртээ нэг орж, нэг гарч байснаа:

	— Ээж ээ, би юу хийх вэ? гэв. Эх Ханд хүүгийнхээ духыг үнсэж:

	— Миний хүү ээждээ түлээ түүгээд ир дээ гэхэд Сүх уриалагхан гэгчээр

	— За, одоохон гээд гарав. Сүх удаж түдсэн ч үгүй хэд хэдэн шээзгий аргал зомгол түүж гаднаа асгаад:

	— За, одоо юу хийх вэ? гэв. Хот, хүрээгээр явж, явган ирсэндээ ядарсан Дамдин, нөмгөн сууж дүнс баагиулж,

	— Миний хүү горооны захад гарч, ан хий дээ. Аав нь захаас тарган толгой авчирсан, хүүдээ чихийг нь өгнө гэв. Тэгээд Сүх аавынхаа хийж өгсөн нум, сумаа авч Маахуур толгойн ар өвөр, эрэг жалгаар явж, оготно, шувуу харваж тоглов.

	Дамдингийнхтай ойролцоо бас хэдэн орос айл байдаг. Тэр айлуудын дундах, газартай наалдсан навтгар байшингийн гадаа эгээ л өөрийн нь үеийн, нүүрээрээ дүүрэн сэвхтэй, цэнхэр нүдтэй, шав шар толгойтой жаал зогсож байхыг Сүх харав.

	Тэр хавьд эдний насны хүүхэдтэй айлууд үгүй болохоор хэн хэн нь тоглох нөхрийн хүслэн болсон хоёр байжээ. Тэр шар толгойтой хүү ч Сүхэд шохоорхож, Сүх ч түүнд шохоорхож, эхлээд хоёул холоос бараа бараагаа харалцан зогсоцгоов. Дараа нь өөд өөдөөсөө  дөхөцгөөв. Эцэст нь хоёулаа тулан очицгоож, бие биеийнхээ толгойгоос нүцгэн хөлөө хүртэл ажиглан харцгаав.

	Сүх нь монголоор, нөгөө нь оросоор шулганалдав. Гэвч хэн хэн нь юу ч ойлгосонгүй. Тэр жаалын шав шар сэгсгэр даахийг Сүх илэхэд, цаадах нь огт бишүүрхэх янзгүй шивүүр шиг жижигхэн шүдээ шазайлган инээж, Сүхийн түжгэр толгой дээрх үсэн эврийг хоёр гараараа атгаж их л гайхсан бололтой шулганаж байв. Тэд хэл, хэлээ мэдэхгүй боловч, тоглох гэхээрээ санаа нь нэг хүүхдийн санаа шиг тохирч, цагариг өнхрүүлэн тоглож эхлэв. Энэ уулзалтаас хойш, тэр хоёр өдөр болгон хамт тоглодог болов. Сүх нь шилбүүр унаж, морьтой хүн болж тоглох буюу, чулуугаар айл гэр барьж тоглох дуртай. Нөгөө найз нь лаазны таг цагариг төмөр өнхрүүлэн тоглох дуртай. Тэр шар толгойт хүүгийн нэр Вася гэдэг. Тэд хоног дутам дасаж нэр усаа мэддэг болж заримдаа Вася нь «морь» унаж, Сүх нь «машин» жолоодож тоглох болсноор барахгүй бай харвах, шагай хамж ч тоглодог болжээ.

	Васягийн аав нь өндөр нуруутай, янхир том биетэй, бавгар шар сахалтай Васильев гэгч дөлгөөн сайхан зантай хүн байдаг. Тэр хүн орос пүүст ачаа ачигч хийж түүнийхээ хөлсөөр амьдрах тул мөн л Дамдингийнх шиг ядуу зүдүүхэн амьдралтай ажээ. Васильев Дамдинтай танилцаж, хааяа тэднийхээр ирж:

	— Ну Дамдин! Яаж амьдарч байна даа гэсээр яриа дэлгэдэг байв.

	— Чи лам ноёдод, би энэ муусайн худалдаачдад тун их дарлагдаж байна даа. Би өдөрт гараа бэрсүүттэл, нуруугаа үүттэл ажил хийж байна. Гэтэл эднээс над даанч жаахан хөлс өгч байна. За, яах вэ тэгж байг. Нэг цагт эдний толгойд гээд шар үс бүрзийсэн гараа зангидан зүхэж, Дамдинтай хоёул толгой холбон сууж, их л чухал юм ярьж байгаа бололтой Хятад дүнс, мохоор тамхины утаа гэр дүүрэн цэнхэртүүлж, орос монголоор холин ярьдаг байв. Тэр хоёр хувьдаа их л аминчханаар толгой нийлүүлэн, Дамдингийн авчирсан балга шимийн архийг хуваан ууж суугааг нь харвал сайн нөхөр нь гэмээр, ямар нэг юмны тухай тайлбарлаж, ойлгуулж ядан, цаадах нь хамаг анхаарлаа хандуулж чих тавин сонсож суугааг харахад багш нь ч юм уу гэмээр хажуугийн хүнд харагддаг байв. Хоёр өвгөний чухам юу ярилцаж байгааг бяцхан Сүх мэддэггүй байв. Харин ярианыхаа эцэст (Вот так, надо раздавить! Мы умеем» гэж уурлаж байгаа юм шиг нүдээ гялалзуулан, парвагар том гараа тас зангидахад нь аав нь бас гараа зангидчихсан суугааг харахдаа, энэ хоёр чинь зодолдох нь үү дээ гэсэн шиг гайхан хардаг байв. Бүр хожим болтол Сүх, Васягийн аав ингэдэг сэн гээд, «Мы умеем. Надо раздавить!» гэж гараа зангиддаг байжээ. Тэгээд Васильев гуай:

	— Вставай! гэж дуу эхлэх гэж байгаа юм шиг аялан хэлээд, хоёр өвдгөө тулан босож, Дамдинтай салах ёс гүйцэтгээд, Сүхийн түжгэр толгойг илж:

	— Эд хэзээ эрийн цээнд хүрч биднийхээ хүлээг тайлна даа гээд гардаг байв. Вася, Сүхийнд өдөрт хэд дахин орж ирэх ба Сүх ч тэднийд дандаа очно. Оройн цагаар Сүх тэднийд очиход Васильев гуай тосон дэнгийн гэрэлд ном уншиж суух буюу, хүүдээ ном зааж байдаг. Сүх, Васягаа ном заалгаж байхыг атаархан харж удтал зогсдог байлаа. Маргааш нь Сүх, түүний заалгасан үгийг нь чээжилж, үсгийг нь нүдэлчихсэн:

	— Чамд өчигдөр ийм, ийм үсэг заасан, энэ бол миний нэрд орох үсэг, «С» энэ «у», энэ «х» мөн үү? гэж газар зурж Васяд үзүүлдэг байв

	Угийн ой сайтай хүүхэд учраас Васятай эрхэлж наадаж, буруу хазгай ярьж хөөрсөөр Сүх оросоор ойр зуурын юм ярьдаг, ойлгодог болсноо, хожим Хужирбулангийн цэрэгт орос сургагч нартай ажиллаж, орос хэлэнд бүр нэлээд сайн болсон юм гэнэ билээ.

	Сүх угийн ном үзэх дуртайн дээр, Васягаа ном заалгах болсныг мэдсэнээс хойш, ном эрдэм сурах хүсэл нь улам оргилж: 

	— Аав аа, Васильев гуай хүүдээ ном зааж байна. Та над ном зааж өгөхгүй юү гэж шалах болов. Дамдин хариуд нь:

	— Ээ дээ, аав нь монгол бичгийг дөнгөж хальт мульт уншдаг, бичиж чаддаггүй, гайгүй мөд хүүдээ багш олж өгнө. Тэгээд «Аав хүү хоёр бичгээр ярьдаг болно» гэдэг байв. Тэгээд их ч удсангүй, зайсан Жамъян гэдэг хүнд шавь оруулав. Сүх, Вася хоёр тоглож наадсаар гэр гэрээ хэссээр, нэг мэдэхэд хэдэн жил өнгөрчээ. Нэг өдөр, Сүх, Вася хоёр нуугдан тоглож байв. Вася нэг удаа нуугдаад гарч ирэхдээ, навтгар байшингийн дээврийн хонгилоос нэг боодолтой юм барьсаар бууж ирэв. Тэр хоёр сонирхож боодолтой юмыг задалсанд, олон хүний гар дамжиж, өнцөг нь элэгдэж хулгар болж, хавтас нь хиртсэн хэдэн ном, бас эвхээсээрээ элэгдэж цоорсон сонинууд гарав. Вася, Сүх хоёр байшингийнхаа сүүдэрт өнөө ном сониноо дэлгэж, нэг номын нэрийг унших гэж оролдоцгоов. Тэд энэ «ч», энэ «т», энэ «о» байна гэлцэн үсэглэж байв. Дэргэдээ дэлгээд тавьсан нэг сонин салхинд дэрвэгнэн байснаа, салхин сэр сэрхийн ширүүсэхэд дэлбэгнэн хийссээр алга болохыг тэд анзаарсангүй. Вася, Сүх хоёр ингэж зөндөө удаан тогложээ. Сүх ээжтэйгээ усанд явах ажилтай байснаа гэнэт санаж:

	— За би харьяа даа гээд босоход Вася:

	— Чи үүнийг гэртээ аваачиж унш гэж өнөө номоо өгөхөд Сүх түүний нь авч өвөртлөв. Тэгтэл өрвөгөр хүрэн сахалтай, цэрлэгэр ногоон нүдтэй цэргийн бололтой, хүн хоёр хүүхдийн дэргэд ирж, гараа ардаа барьж, хөлөө алцайн зогсоод:

	— За хүүхэд минь ном уншиж байгаа юм уу? Яасан номч хүүхдүүд вэ? Энэ та нарын ном уу гэж нэг сонин үзүүлэв. Вася дэргэдээ байсан сониноо сая үгүйлж:

	— Өө тийм байна гэв.

	Өнөө хүрэн сахалт хүн, Васягийн өвөр дээрх ном сонинуудыг хичээнгүйлэн үзэж байснаа:

	— Өө ердөө хэрэгтэй юм алга. Дүү нар минь энэ номоо ахдаа өгчих. Би юм бооё, та нарт оронд нь сайхан зурагтай ном өгнө гээд цөмийг хумхиж найнгиндаа хийгээд явчхав. Вася, Сүх хоёр эргэн харсаар цаашаа яваа өрвөгөр хүрэн сахалтай хүний хойноос харж зогсоцгоосноо гайхсан янзтай өөд өөдөөсөө харцгаав.

	Маргааш өглөө нь Сүх, Васятайгаа тоглохоор тэднийд очив. Васильев гуайн ор дэр, авдар савыг бүгдийг нь онгичиж, дээрэмчид талсан юм шиг бусниулаад хаячихсан байв. Васильевна авгайн хонгор үс нь сэгсийж, цэнхэр нүдээ бөлцийтөл уйлсан бололтой, шанаагаа тулан гөлрөн сууж, Вася бас л уйлсан бололтой нүд нь улайж, нүүр нь халтартчихсан гунигтай зогсож байлаа. Васильев гуай алга байв. Сүх байшин доторх бусниулсан юмыг гайхан харж, дуугарахаа бэрхшээсэн янзтай дуугүй байснаа Васяд ойртож:

	— Юу болоов? гэж шивнэн асуув. Вася цэнхэр нүдээ нухлан дорой дуугаар:

	— Урьд шөнө аавыг минь бариад явчихлаа гэв.

	Сүхийн бие хиртхийж, өндөр ханхар чээжтэй, бавгар шар сахалтай номхон дөлгөөн зантай Васильевыг өрөвдөн бодов. Васильевна авгай гүнзгий санаа алдаад, залхуутай удаан босож, үсээ хойш нь илээд;

	— Ээх Сүхэ! Что ты делал! Та хоёр өвгөний минь нууцыг муу хүнд, алдаж орхижээ гэж гунигтай хэлээд хоёр хүүхдийн мөрөн дээр гараа тавьж:

	— Ээх, хэцүү байна даа. Чамгүйгээр бид яаж амьдарна даа гэж хагархай цонхныхоо дэргэд очиж нулимс бүрхсэн нүдээрээ алсыг ширтэн зогсов.                 

	Оросын консулын газраас, хориотой ном сонин хадгалж байсан ажилчин Васильев, мөн түүнтэй сүлбээтэй хэдэн орос иргэнийг баривчилж, гэр бүлийн хамт долоо хоногийн дотор монголын хязгаараас зайлуулахаар тушаажээ. Намрын нэг сэнгэнэсэн салхитай өдөр Васягийнх нутагтаа буцахаар нүүв. Нутагтаа хөөгдсөн орос иргэдийн хөсөг тэрэгнүүд хүрээний гудамжаар баруун тийшээ зүглэв. Хамгийн сүүлчийн дөрвөн дугуйтай тэргэн дээр Васильевна авгай сууж, түүний хойноос Вася, Сүх хоёр гар гараасаа хөтлөлдөн, хүрээний гудамжийн шавар шавхай дундуур хөл нүцгэн туучин гүйлдэж байв. Сүх, өөрийн найзыг үдэж мордуулж байгаа нь энэ байжээ. Консулын дэнжээс Гандангийн урд хүр хүртэл явган явахад хол газар боловч, салах гэж байгаа хоёр найзад даанч ойрхон газар шиг санагдав.

	Васильевна авгай, байн байн эргэн харж:

	— Сүхээ хүү минь буц! Вася тэргэндээ суу гэж шаардаад байх болов. Хоёр найз аргагүй эндээс салах боллоо. Тэр хоёр шар толгой, түжгэр толгой хоёроо зөрүүлэн тэвэрч, шов шов хийтэл, духан дээрээ үнсэлцээд Сүх:

	— За Вася сайн яваарай гэж гомдолтой хэлэв.

	— За сайн сууж байгаарай, би эргэж ирнэ гээд тэргэн дээр үсрэн гараад Вася ар дахь ачаан дээгүүрээ тэгнэн эргэж: ,

	— Баяртай, дахин уулзана гэж хашхиран, жижигхэн гараараа далласаар холдов.

	Сүх тэдний хойноос ширтэн, хөдлөлгүй зогссоор байв. Васягийн «Сүхээ баяртай, би эргэж ирнэ» гэх дуу нь сонстож, сэгсгэр шар даахь нь салхинд сэрвэгнэн хийсэж байгааг харахад өрөвдмөөр ч шиг, уйлмаар ч шиг Сүхэд бодогдов.

	Хөсөг, тэрэг бүр холдож, Васягийн нь танил дуу нь ч сонстохоо байж, сэгсгэр үс нь сэвгэнэн хийсэх, жижигхэн гараараа даллах нь үзэгдэхээ байж, зөвхөн нэг бөртийсөн хар юм болсоор даваад явчхав. Сүх эргэн эргэн харсаар гэрийнхээ зүг явлаа. Сүхийг баахан уруу царайтай гэртээ ирэхэд Дамдин:

	— Миний хүү Васягаа дөхүүлж өгөөд ирэв үү? Үеийн нөхрөө явуулчхаад, дуу шуу ч үгүй яасан урвагар байх юм бэ? Эр хүний замын хүзүү урт гэдэг юм. Та хоёр дахин уулзах л байлгүй яах вэ гэв. Сүх аавынхаа орны ширдэг завсраас Васягийн өгсөн номыг авч эргүүлж тойруулж үзэв. Энэ номоос л болж түүний аав нь баригдсан, үүнээс л болж тэднийг нүүх болгосон, үүнийг чинь галд түлж орхиё гэж бодсоноо. Васильев гуай их эрдэм номтОй хүн. Тэр хэрэггүй юмыг хадгалж байх ёсгүй. Үүний чинь ер нь дурсгал болгож хадгалъя. Хэрэв бас нэг муу санаатай хүн үзэж орхивол аавыг минь бариад явчих бол уу? Хаана хийе дээ гэж бодов, Тэдний хоймрын авдар дээр нь Сундуйжадамба гэдэг хөө утаа болсон баринтагтай зузаан ном залаатай байдаг. Түүнийг ээж нь өглөө болгон адис авч, үдэш болгон гэрээ эргүүлэн залдаг зантай билээ.

	Аав, ээж хоёроо эзгүй хойгуур Сүх тэр номыг нь задалж, Васягийнхаа өгсөн номыг завсар нь хийж, байсан янзаар боогоод байранд нь залж орхив. Одоо хэн ч олохгүй. Сундуйжадамбыг залж байвал гай барцад, муу юм бүхэн зайлДаг юм гэж ярьдаг. Энэ ном Васильев гуайн «Сундуй жадамба» нь ч байж магадгүй. Тэгвэл энэ ном бас муу юм бүхнийг зайлуулах ёстой гэж Сүх бодов. 

	БНМАУ 

	Ардын Боловсролын Яамны хэвлэл

	Улаанбаатар. Октябрийн 13.

	 

	 

	МОНГОЛ АРДЫН ХУВЬСГАЛЫН 50 ЖИЛИЙН ОЙД ӨРГӨН БАРИВ

	 


“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шажны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билэгтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерын дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

	 

	Л. Түдэв

	1970 он

